
Janariek eragindako alergien lehen berriak XX. mendearen hasierakoak dira. 40ko harmarkadatik mundu osoan ari dira medikuak gisa horretako alergiak artatzen. 

Janariek eragindako alergiak (I) 

Medikuntza - Jabier Agirre 

Gure umeak halako jan du eta horrek alergia eragin dio». Edo «niri halako janariak kalte egiten dit». Horrelako esaldiak nahiko arruntak dira. Janariek eragindako alergiak edo janari-intolerantziak lehendik ere orrialde hauetan jorratu izan ditudan arren, aste honetan hasi eta bi aste barru bukatuko den lan honetan gure artean hainbeste zalantza, uste oker eta beldur eragiten dituen alergien gaia aztertuko dut. Ea zalantza horiek argitzeko kapaz naizen. 

1. Janarien alergia asko izaten al da? 

Janariek eragindako alergien aurreneko berriak XX. mendearen hasieran zabaldu ziren Europan, eta 40ko hamarkadatik aurrera alergia horiek mundu guztiko medikuek onartzen dituzte. Europan elikagaien alergiaren prebalentzia %1,4-2,4 artean dago gaur egun helduetan, 0,3-7,5 artean umeetan eta %10 inguru pertsona atopikoetan. Espainiako Alergologia eta Immunologia klinikoko Elkarteak egindako azken azterketa multizentrikoaren arabera, alergiako kontsultetara joaten diren paziente guztien %3,6k janari edo elikagairen baten aurkako sentsibilizazioa daukate. Eta, zifrekin bukatzeko, AEBetan umeen %8 inguruk eta helduen ia %2k jasaten dute alergia mota hori. 

2. Zer gertatzen da gure gorputzean janari baten kontrako alergia kasu batean? 

Janarien kontrako alergia senide alergikoak dituzten pertsonetan agertzen da sarritan, eta sintomak ager daitezke baita ordura arte inolako kalterik egin ez zuen janari baten kopuru oso txikia kontsumitu ondoren ere. Antigorputzek odolean zirkulatzen dute, gure gorputzak sortutako defentsa moduan. Pertsona alergikoek E immunoglobulina (E Ig) izeneko antigorputz bat daukate. Alergia bat izateko aurretik joera duen pertsona baten gorputzera janariak aurreneko aldiz sartzen direnean, erreakzio sail bat eta janari horrentzako espezifikoak diren E Ig moduko antigorputzak sortzen dira. Sortu ostean, antigorputz horiek mastozito izeneko zelula batzuetara iristen dira, zelula horietan itsasteko. Pertsona alergikoak janari horrekin hurrengo kontaktua izaten duenean, E Ig-ak janari horren alergenoak harrapatu edo atzitu egiten ditu. Horrek «inflamazioaren bitartekariak» izeneko substantzia batzuk askatzea dakar, histamina horien artean, eta substantzia horiek alergiaren sintomak eragiten dituzte, hainbat aparaturi (arnas aparatua, kardiobaskularra, urdail/hesteak eta larruazala) erasanez. 

3. Zein dira alergenoak janarietan? 

Janarien alergenoak, hau da, erreakzio alergikoak eragiten dituzten janarien zatiak, proteinak izaten dira normalean. Eta alergeno horietako gehienek erreakzioak eragin ditzakete baita sukaldean prestatu edo digeritu ondoren ere. Usuenak, erreakzio alergiko guztien %90en erantzuleak, hauek dira: behi-esnearen proteinak, arrautzak, kakahueteak, garia, soja, arrainak, mariskoak edo itsaskiak eta intxaurrak. Janari horiek guztiak landare edo animaliaren batetik datoz, eta familiatan biltzen dira, beren jatorriaren arabera. Janari-familia bateko elikagai bati alergikoa den pertsona bat talde bereko janari guztien kontra ere alergikoa izan daiteke (horri erreaktibitate gurutzatua esaten zaio). 

4. Zer diferentzia dago janari-alergiaren eta elikagaien intolerantziaren artean? 

Jende askok uste du alergia eta intolerantzia (edo jasanezintasuna) gauza bera direla, janariei buruz ari garela. Baina hori ez da horrela, ezta gutxiagorik ere. Intolerantzia kontrako erreakzio bat da, baina ez da sistema immunologikoa asaldatzen. Laktosaren intolerantzia adibide ona da: kasu honetan, pertsona horrek ez dauka esnearen azukre hori digeritzeko beharrezkoa den entzima, eta, horregatik, esnekiak hartu ondoren sintomak agertuko dira (gasak gehitzen dira hesteetan, sabeleko minak, etab.). Zenbait elikagairi eransten zaizkien gehigarri edo aditiboek ere sarritan eragin ditzakete albo-ondorioak (urduritasuna, esaterako, bereziki gazta eta txokolateetan egon ohi diren gehigarri kimikoek eragina). Asko dira horrelako erreakzioak eragin ditzaketen gehigarriak: aspartamoa, bentzoatoak, glutamatoak, nitrito nahiz nitratoak, sulfitoak, etab. 

5. Zein dira, orduan, janarien kontrako erreakzio alergikoen sintomak? 

Ez dago alergia guztiek batean duten sintoma tipikorik. Sintomak oso diferenteak izan daitezke, hasi aho inguruko gorritze sinple batetik eta anafilaxia izeneko erreakzio oso larriraino. Janaria ahoratu eta sintomak hasi artean denbora gutxi pasatzeak (minutu eskas batzuk, ordubete gehienez jota) erreakzio alergikoaren susmoa piztuko digu. Erreakzio hori janariarekin izandako aurreneko kontaktuan gerta daiteke, baina baita aurrez tolerantzia-fase bat edo are sintoma minimoak izanda ere. Janari berarekin edo elikagai-familia bereko beste janari batzuekin sintomak errepikatzeak, berdin-berdinak ez badira ere, jana- ri-alergia bat dela baieztatuko digu. 

Azalean janari baten kontrako erreakzio alergikorik ezagunena urtikaria da: hantura-zonak izaten dira, gorputzean zehar barreiatutako gorriuneak, azkura handia ematen dutenak eta bat-batean agertu eta berehala desager daitezkeenak. Sarritan lesioak bildu egiten dira, eta talde berriak agertu bezala beste batzuk desagertu egiten dira. Urtikaria azalean bakarrik ager daiteke, edo beste sintoma batzuekin batera agertu: urdail-hesteetako sintomak (gorakoa, beherakoa eta urdaileko kalanbre modukoak), batzuetan narritadura gorria, azkura eta hantura aho/eztarri inguruan, goragaleak, urdaileko mina eta haizeak. 

Dermatitis atopikoa edo ekzema ere janarien alergiagatik ager daiteke. Gaixotasun horretan azalean azkura, ezkatadura eta kolore gorrixka agertzen da, sarritan modu kronikoan, alergiaren edo asmaren aurrekari pertsonalak edo familiarrak dituzten pertsonetan. Asmaren sintomak, esaterako, janariek eragindako alergia baten ondorioz ager daitezke, ume eta haurtxoen kasuan batez ere. 

Bularreko haurrek izan ditzakete aldi baterako erreakzio ez-alergikoak zenbait janariren aurrean (bereziki, frutak, behi-esnea, arrautza-zuringoa, kakahueteak eta garia). Sintomen artean aipatzekoak dira aho inguruko narritadura (tomateak eta laranjak bezalakoen azido naturalek eragindakoa) edo beherakoa (fruta-zukuetan edo bestelako edarietan dagoen gehiegizko azukreagatik). Beste erreakzio batzuk, ordea, alergikoak dira, baina sarritan umea hazten doan neurrian, lehen erreakzio alergikoak sorrarazten zizkion janaria jasaten hasiko da (kakahueteak eta intxaurrak izan ezik). Kasu horietan alergietan espezialista den mediku batek izango du azken hitza. 

